
Аминат ГьаIджиева Дагъыстан-
ни дзюдо турнирна чемпион йихьа

2022-ъэсди сенни июнни 6-чил 
МаIгьаIчкъала шагьарее М.  Джафа-
ровни доюлни идман мактабни базее 
2006-2008-ъэсди сенбышее вухуйни 
гадебышын ва ичеершын дзюдойн 
турнир илгъечIу.

Энке хаIтда медальбы татамийни 
ийессибыше – маIгьаIчкъалайнбыше 
аляатIу, манбышди аIреейыр Гьази
маIгьаIммаIд АIгьмаIдовни доюлни 
Олимпиадайс запIаз идманчеер гьаз-
зирааъани идман мактабее маIшг гьа-
ъана Аминат ГьаIджиевар йихьана. 

Манкъвее 52 кг чекинани идман-
чеершыни аIрее цIепбийна джига 
авхъу.

МаIгьаIчкъалайни дзюдоистяар
шыле гъайре, мани турнирее 
кьоIнаIххъее пьедестални энке оони 

кьутIеехъа Каспийск шагьарын ну-
мааендебы илхъеебчIы, энке оохъа
ни мукаафатбышын саме Дербент 
шагьареехъа адкIын. Турнирее гыр-
гыба 340 идманчее иштирак` гьаъы, 
манбышед ки, 18 комплект медаль-
бышын гьивагы.

Турнирни екунбышыс сикIы, 
маIъаIллимаарше республикIайна 
СКФО-ни ярышбышее иштирак`  
гьааъасда кIаманда тешкил гьааъас 
воб. 

ЙикI`ел аххъас ыккан ки, Ами-
нат ГьаIджиева хиледже Дагъыстан-
ни дзюдо турнирбышее гъамийхьа-
на ворна, ва гьамыр мана СКФО-ни 
2020-ъэсди сен илгъечIуйни турнир-
на чемпион ворна. Шы Амитнатыс 
оIгийлни турнирбышее угъурбы 
аIрзу гьаъа ва умуд гьааъана ки, 
мана мер пьедестални энке оони мар-
табеехъа илхъейчIес.



Шы гьамбаше йишди ушахааршы-
ни идманее, мактабни таIълим-тербийе 
ишбышее къазанмышаъийни угъурбы-
шыле шадоохьенбы. МаIбхуIни талант-
нани ушахааршына сайыр Иванова ша-
гьарее ешемишехьена Гурбанов Марат 
Маисна дих вор. Маисна едий дек Зака-
тала районни Сувагыл`ни хивеенченбы 
воб. Манбы хиледже вахт воб ки, Ива-
нова шагьарее ешемишоохье. 

Марат гьала кIиррананкъаI джар 
идманни тхеквандо ноIвука сана мач-
хулехье ыхьа. ГьаIшде мана дегье геер 
баджарыхнани, талантнани идман-
чийлхъа сакIы вор. ИлгъечIуйни сен-
бышее къазанмышавъуйни таджруу
байн манкъус ярышбышее угъурбы 
къазанмышаъас кумаг гьаъа вод. 

Гьайни делесвал`бышее Маратее 
шы меб са менни угъурыка сана ша-
давъу воб. Манкъвее 17 ешеехъа меени 
ушахааршыни аIрее идманни тхекван-
до ноIвыл` аллани Россиейни турнирее 
кьоIбъэсда джига авхъу воб. Манчыка 
санад, манкъвее джуни идманни му-
каафатбышди коллексиеехъа гумушен 
медаль аIлаава гьаъы вод. Гьин гъам-
хьай Маратни ёрмуш дехьа гьавъуйни 
заIгьмаIтна натиидже воб 

Гыргын йыхъбышын миллет, энке 
геебыб сувагыл`бы Маратни 

угъурыле гееб шадеебхьа воб. 
Шахъа манчылхъа геед хаIдын инам 
вод ки, Маратын гьин гъамхьай гьала 
манкъуни чIакIыни угъурбышын кьом 
вод. Шы Маратыс гьинаIххъеени ярыш-
бышее пьедесталын энке оодун кьутIа 
аххъий аIрзу гьаъа вод. Вас угъурбы, 
Марат! Шы вака фаIхр гьаъа вод.

МаIгьаIчкъалайни Красноармейск  
посёлкIайни «Спарта» донани ста-
дионее ЦIаIхни дерайни футбол кIа
мандабышди аIреедын, ХаIбни Ватанни 
даIвъийни ветеренааршыс къассырийн 
мини-футболун турнир илгъечIу. ДРОО 
«ЦIахурааршын джигьилеер» донани 
тешкилатын тешкил гьаъийни мани 
турнирее 17 кIамандайн иштирак гьа-
ъы. Турнирее гьамыд Ростов, Астрахан 
ва Кизляр шагьарбышеенчени йыхъ-
бышди футболни кIамандабышед иш-
тирак гьаъийн. Турнир тешкил гьаъий-
ни ишеедын ва судъебыше къайкийн 
сикIынийн саIгьвбы назарее ихъдях-
хъее, турнир, эгьес ээхье ки, геед оохъа
ни севиййел илгъечIу. 

Геед гьаIйыIф ки, оIтмишхьайни 
турнирбышее йидж гееб югба гьаа-
гуйни, гееб гуджукани «ГельмецI» 
кIамандайс турнирее адаалат дешваа-
ла гьавъу. Ман карбы назарее ихъдях-
хъее, турнир тешкил гьаъийни ишыс  
джуваб эгьес дехье. Ман турнир теш-
кил гьаъийни ишее Гыргыниурусатни 
ветеренааршыни Советни Дагъыста-
нее ЦIаIхни дереени отделениейна са-
дры АIгьмаIдов Незирна гееб хаIбна 
хидмат вобна. Шы гьамыб турнир 
тешкил гьаъийни ишее манчыс хыл` 
авхъуйни спонсорааршыс миннатда-
рийваала агъмыш гьааъа. Турнирни 
екунбышыс сикIы, цIепбийна джига 

СПК «Ленин»ни кIамандайн (Аттал-
на кIаманда), 2-ъэсда джига Тюбейни 
кIамандайн, 3-ъэсда джигаме «Мус-
лах» кIамандайн алябтIы. 

Турнирее гыргыни кIамандабыше 
гееб югба гьиваагы. Анджах гыргын
къукIле ацIан ки, гьар турнирее гъа-
мувхьана кIаманда са воохье. Гьини 
элес мани мартабеехъа Аттални хивна 
кIаманда илхъевчIу. Ман карыд эгьес 
ыккан ки, Аттални кIамандее Калел-
гъанче ва Дженыхгъанче футболчее-
рыб вухьайнбы.

Финалын оюн Тюбейни ва Аттал-
ни кIамандабышди аIрее адкIын. Ою-
нее счет Тюбейни кIамандайн ачмы-
шаъы. Анджах Аттални кIамандайссе 
счет барабараъас аIхийн. Оюнна аIсас 
вахт маIхуIбыб таамувхьана. Ман-
чыхъа горад, оюнее гъамхьана таIъйин 
гьаъасди мее 11 метреенчен джарии-
майн зарбабы ыIхаIс гядкIу. Аттални 
кIамандайни къапычийссе мани зарба-
бышда са саакIалааъас ваIвхуIна. Ман-
чыка санаб, Аттална кIаманда турнир-
на чемпион вухьа.

Шы мини-футболни турнирее джи-
габы аххъийн кIамандабы йикI`еенче 
таIбрик` гьаъанбы, мани турни-
рее иштирак гьаъы, анджах мукаа
фатнан джигабы аххъас даIхийни 
кIамандабышысме хъийгъийни тур-
нирбышее угъурбы аIрзу гьаъа. 

МолцIале хь`олле сен вака вод заIфаIр,
ТаIбрикбы къихеле, Муслагъын мактаб.
Къоншу хивааршеенчеб воб маIъаIллимаар,
Разийба воб джоле, Муслагъын мактаб.

Ушахаар ишгъеехъа са гъу хъыгъавъу,
Савадни, ыIлимни йаIххъыIлхъа гявгьу,
АIкI`елнан, гьыIрмаIтнан инсанаар гьавъу,
Оохъа гьыIрмаIтыле Муслагъын мактаб.

Йыгъын маIъаIллимаар идраакее зорба,
ЙикI`еенче хаIрхъаъы гьаарна теляба,
Чише джаб гыргынбы гееб воб разийба
МаIъаIллимааршыле, Муслагъын мактаб.

Сабара ушахаар деш хъооI хошеехъа:
Китаббы гьувойхьар хаани хьошщеехъа.
Кар одхьун къадаахьван хъабы Гоеехъа,
Джо каммааъа вале, Муслагъын мактаб.

МаIъаIллимаарше джос гьооле воб ацIал:
«Китабын гьаIлл гьаъа ыкканан суал».
Компьютер, интернет ихьеейыд, гийгъал
Савад китабыле, Муслагъын мактаб.

Муслагъ Ватан вобна  аалимааршына,
Аалимна ёкьуйре профессор ворна,
ЙыгIыр сана оони мартабее джона, 
Гуянмышхье джоле, Муслагъын мактаб.

Къавджу кIёоче верыгъ йизда бахт хь`инне,
ХатIбы чиледъалхъа йикI`еенче айкIан.
Ман мее кьапIыда вод ки, йизын таале,
ПIерыссед окIанас ыккан деш вод ман.

Заманайке гьакке хъадкIын вод зас янг,
Пахыларше йаIххъаI гивхьу зас ваIш цIянкI,
Зыме нагъбы кIёдгъуI, гьидяагу са тIянкI,
Гудмиш гьааъа вобна, сес дена хизан.

Серинни елканее сувал` вор гиъур,
Дерееъаб ивийгал` хъарына джыгъыр,
АцIа деш, няхъанме ааI йиздаб ыIмыIр,
Гыргын йизын дердбы зы чилхъа ойкIан.

Сувагыл` йизда хив, чис гьооле мыга,
Сувал` дешын йизда гов дешдан джига,
Эзу, гьалал одхьан, ачыхба лига,
Гьорхий – йизда кьисмат, сюрийка гьайкIан.

ХааIхъаI ишыгъ гидхьу кьыIнааIгъаI вазын,
Илехан хаIнебы гьагва аязын,
Быкыр гьеъэджынва аIрзубы йизын,
ХаIйбышди оIгееъар кьарацайл сайкьван.

МичIеер чакра ийкар чIалагни йаIххъаI,
Сиртике алла зы сувалхъа аIлхъааI,
Инсан дешди джигее хъады мед шаIххъаI,
Ватанни гьаIсратын улен нагъ кIяйкIан.

Зас хивее хошда вод; югба инсанаар,
Джанан гьевхъу деш воб мысаджаб шагьар,
Зас ыккан гицIидхьвас йыхъбышын хиваар,
Инам водун, мана хъаваалес заман.

Миллет санад къаджий – йизда аIрзу са,
ЧIаIв йаIхъ джаб гьидёвий, гявцIуна каса,
ХаIнейка са гьеъээ душманее Муса,
Деш масса гьевлес зы меб йизда Ватан!  

Нимееджад ахтыдайи къедже шу,
Йишын, Дагъыстанын ахтын сувабы.
Кьулика, кьул`паныка, чIуIмыка, чIиккыка
Дюн`йелхъа идхьын йиссейн сувабы.

Хылийда цIыцIаъхьайн тIетI`бынан кьаIджалбы,
Хьянбы гьойгьаран кIоран дерабы,
Дагъайд – этякбышыл` сыхын чIалагбы,
Уфтанда къедже вод йишын сувабы.

Йыгъни къайебышее гьивага кIонбы,
Ямаджбышее ваIкьаIбы, таппааршыл` гейбы,
Гьар сурал` аляъы хиваарий хайбы,
Уфтанын, миджагын йишын сувабы.

Гьар сурал` шитI`яаршын сесбы вод гехьа,
ХъыIнеркеер, къоIнаар гьар сурал` учмишехье,
АлидкIыр гьар сурал` колеехъа геедаха,
Уфтанын гьаIйванаарнан – йишын сувабы.

АIраIнеенче вас абайле мигьманаар,
Сазука суIгьбаIтукан югун аIшуIкьааIр,
Хошбахтба вухьенбы суван инсанаар,
ЧIакIын зияаратбынан йишын сувабы.

КIыл`валеейыб хаIпбаI ыIмыIр вака гьавъу,
ИспатI, Чукьее, Меджее, Ахвайл хаIм гьавъу,
Сафар кьурбанхьа васхъа дуIъаI хъаIбхъыI,
Саламатда ахванбы йишын сувабы.

ЙаIххъыл' мыссына суIваI къадахь-
ван вухьа. МанчикIле йивыл` бирданба 
къоIн къоодже. КъоIнан хъаIбкьыIн цIир 
гьааъа. СуIваI маттувхьана хь`инне хъув-
хьа, эйгье:

– Зы мысаджаб фыкыррамыш вухьа 
деш ки, къоIнаарше улепбышка сана 
цIир гьааъава. 

– Няъасна улепбышка? – къоIн цимис 
хьувхьа. – Зы гыргынче хь`инне цIир 
гьааъа:  вакIле наIхуIдий йизын 
кIухь' аахъа къедже дишее?

– Гъу маIхуIб фыкыррамы
шоохье. ГивчIе чIиелхъа, зы йы
гъын улепбы гядхас, вакIле къад-
жесын, зы хъобкуба вобна: хьулени 
йаIххъее гIал` аахъее, гьарай вухьес 
деш. 

– Гъу зы оохьанас дишде? – 
гичIиква къоIнан хъийгIан. 

– Гьуджона гъу эйгье, зы  
шаца джад кIын` гьаъы 
къоIнааршик' хъидёотIасва, 
агар зы хъоотIее, джигайл 
хъивкIеджын.

КъоIныс чина хъобку-
ваала гьаагвас вуккийкын, 
суIваIйлхъа инанмыш
вухьа, йивыле чIиелхъа 
гёочIе. СуIваIйн садджу 
гьаман гозет`яъа вухьа, 
даIргьал силибышка 
мана авхъааххъа.

КъоIнан эйгье:
– ХъивкIуна зы,  

аIкI`ел дешда, 
суIваIйлхъа инанмы-
шувхьес воохьейе?, 
Гооне суIваIйкIле 
язухни сесека эйгье:

– Йыгъни гIалехъа гибхьий йизын тах-
сир водун. Зы хъивкIасда, манчил алла вас 
са сирр ачмышаъас. ЗакIле са дуъаI ваацIа, 
гъу йизди хъигьна текрар гьаъээ, манке 
йизын чуры вас са сенийс чIаIвхьесын. 
ДуъаI джитIана вобна: «Я Аллагь, гьасре 
къоIнан аIхир мехьеджын!».

СуIваIйн дуъаI текрар гьааъасдимее 
гIал` аахъыйнкъаI, къоIн экIба  йивыл-
хъа илёоха.

Са йаIххъее чIалага умул', суIваш, да-
дал хъизахха. Манбы хав дена ыхьа, еше-
мишехьесын джига тIабалаъа гидгъыл. 
СуIваIйн эйгье:

– Шы гыргыда хайбы дешынбы во-
дунбы. Дора санад ешемишхьес, са хив 
аляаъас. 

– НаIхуIбна шы мана гьааъас? - уму-
лений дадалын хъийгIан. 

СуIваIйн джаваб гьелен: 
– Умулен осбы адлес, зы уджагъ 

хъаагьас,  дадалыныд мичIейд-мичIейд  
уIъли-ууI  гьаъас. ИнсанааршикIле кума 
къаджес, дадалын гьоокIий  къайих-
хьес, манбыше эгьесын  шы са хи-
вуб  алявъу. Умулий дадал разехье. 
Хъийгъийни йыгъыл` умул' осбы 
саъас гьабкIын, суIваш дадалылхъа 
къобкIул быIт` хъодху. Умул' 

сабкIылмее, къоодже йивыл` дадал быIт` 
дена.

– Вак` гьуджон ыхьа? – умулен 
хъийгIан. 

Дадалын манчыкIле  ыхьайнбы 
эйгьенкъаI, умул` суIваIлхъа къадаб-
хьын, силибышка авхъу, сикIыл'на гьим 
авху быIт` хъохас. СуIваI къирагъылхъа 
къадабхьын, эйгье: 

– Гьоъо, шы сана-санчин быIт`теер 
хъодахьее, манке хив мысаджаб аляаъас 
деш! 

Барышмышеебхьа манбы, мед са-
над ешемишехье гидгъыл.  Умулен осбы 

адайле, суIваI цIайыхъа иляака, дада-
лын мичIейд-мичIейд уIъли-ууI  гьаъа. 
ИнсанааршикIле кума къедже, дада-

лын гьоокIий  къийхье, эйгье: «ЧIалага 
са цIебна хив воб». 

Биссий-биссий биснавур,
Биссийна  ед` сихнавур.
Дигуленба  хаахъа ивчIу,
ЛигIынилхъа илхъевчIу.
ЛигIынил` бадъе вухьа,
Бадъее гявцIу няк вухьа.
Чил`  оойид къапагъ дехьа,
Биссийсыд фырсант ыхьа.
Гибгъылна няк илёогъа,
Ланкь-ланкь-ланкь гьаъа кIёогъаI.
Хыле аIсаака къарий,
Бирдан оохъа хъигъеехьа,
ТIапIва биссийс ыIхийхьаI.
МааIв гьаъа гьооха биссий,
Кал`лейк` ыхьа иссий.
Сос, йиш хаахъа хъавайле,
Къарийлхъа  ул` хъабайле.

Эйгье: «Адей, аIсаакор ,
Гьуджон ыхьа, хъаIлакор?»
Къарее эйгье: «Шу хаа вухьа,
Фыкырбы бес няана ыхьа?
Няк ачухба къъалебчы,
Няана вухьа, алзеччы?
ЛигIыныл` ыхьайн кар, 
АцIахье дарс водун. 
Ачухни  къбеедын  кар,
Хувааний  биссийн  водун!»
Йишын акI`елнан ушахаар,
ГьаIкI`ен вод ман ыхьайн кар.
– АIгьдиятыка  вухье, 
Каралхъа  къапагъ  гиххье.
Саламатда  ахведжын,
Хуваас, биссийс  мехьеджын.

Гьарай гьааъа шолхъа, АIраIнын цIахбы,
Шааирын гешщен сес мысана къайхьес?
Зулумеейыб ыIмыIр абкIын,еш гябху,
Шааирын гешщен сес мысана къайхьес?

Гыл`мецIее едике дюн`йелхъа ирхьу,
Джын, шейтIан шарыни тореехъа аюрхьу,
Дини дичхарершини къуйеехъа кIеюрхьу,
Шааирын гешщен сес мысана къайхьес?

Уфтанын табийъат, сувабы, байир,
ХаIрра чалышмышхьа, гьувийн зы хайыр,
Ватанни, миллетни аджы-агърееъар,
Шааирын гешщен сес мысана къайхьес?

Хъаркъу достна хъары, хъаъына душман,
Югун, писин дехьа, гьаъына пешман,
Пахылийвалий оIджен вакан саваш ман,
Шааирын гешщен сес мысана къайхьес?

Къаджес ыхьа джар деш джегьилрананкъаI,
Йыгъбы, еш ыккийн агьалрананкъаI,
Тох деебхьа джо захъаб кьаIс хъыхьайнкъаIр,
Шааирын гешщен сес мысана къайхьес?

Ансанбыл «Селяват» кIаIдхъаъы адкIын,
Зинатыр, Гюльбениз, Рамилеб абкIын,
Кумагбышка Вагьид кIаIрхыIъыI аркIын,
Шааирын гешщен сес мысана къайхьес?

Са вахтбышыл' сувал`ни хиваршее 
инсанаршын ешаайиш лап  четинда ыхьа. 
Манбыше хайбы кьыIдимна кьуIмаI 
аъасди мее, гыней хъеджесын, одхьанан 
кар хъоххьарасын осбы  чIалагбышеенче 
гядаха ыхьа. Ман гыргын четинийвал'бы 
сувал`ни районбышхъа газ девхьайке 
водонбы. Гядхийни осбышын чIакIын 
мызарабы чIалагбышее джад кьуру хъы-
хьес илёзараъа ыхьа. Осбы гядхас аIхаIн 
адамеер гьавайкIан вухьа. Гоонехьинне 
кьуру хъыхьайн осбы сабарабы едаарше 
йыIкьаIл, ненбышхъайи аIмаIле, бал-
канар вод манчыка сана гьаххъа ыхьа. 
Сана-санбышке гьеххъы  
аIмаIлершыкан, балканаршы-
кан осбы, ярмабы гьаххъан 
имаджийбы гьаъа ыхьа. 

Юххьанни йыгъбыш-
ди са йыгъыл', гьаIмаIхуIб, 
осбы гядхас кьоIйре гьамба-
зар вуIххъаI гивийгъал. Ман-
бышди санкъун до АIзиз, сан-
къуныд Юсуф ыхьа. ЯкIвбыд 
аляатIу, охьанасын гынейид 
торбеехъа кIейхьы, гьинбы 
йаIххъыIлхъа хъигъеебачIе. 
ЧIалагеехъана йаIхъ лап хы-
лийба вухьа. ЙаIхъ абкIыний 
летти гьинбыше гьинчин, 
шенчин ихтилетбы гьаъа. 
АIльгьааI-аIлгьааI йаIххъыIни 
суралхъа гьибхьырыйинкъаI, 
АIзизее Юсуфыке хъийгIан. 
«Гаре, бирдан гьаIшде шалхъа 
гьабкIынни рышыни чIалага 
сё хъыгъайбхьее, гъу гьуджо-
она гьаъас?». Юсуфее аIхъаIна 
гьаъа джаваб хъеле гьинкъус: 
«Гьуджон гъу эйгьен, нишиле-
на гъу хъаIйкьаIн. Сё хъыгъ-
айбхьее, къедженне йизди хы-

ледын якIв, зы манчыни лигеехъа ыIхыI, 
гьамаа джаб атдивкIалааъаста. 

ГьаIмаIхуIд ихтилетбы гьаъа гьинбы 
абкIын чIалагеехъа гьивийхьар. АIзизее 
эйгье: «Дора шы осбы са джигеенче гяд-
хас, санаб вухьес чIалага, хаIбна шас 
кьорху вобна. Юсуфее эйгье: «А гара, де-
шын гьиняа вуччуд джад. Адамий ваке 
ыхьа,  нишилена гъу хъаIйкьаIн, гъу  са 
суралхъа гьоора, зынар шени суралхъа 
аIлгьааIс. Гьинкъвее АIзизилхъа кIыры 
гьиделе. АIзиз, чараа къабтIы, айкIан. 
Осбы гядаха гьала югра гиргъыл дешдий, 
АIзизикIле са гьIрай-гьаIшир къийхье 

гийгъал. Гьаманче АIзизее гядахан ос-
быд гьуводхьур, гьарайбы хъооIни джи-
геехъа къадайхьван  гьайкIанна. Гьиняа 
гьинкъукIле къеджен, шена джуна гьам-
баз быкырра хъоду, хъишщу-гьишщу, 
колеехъа вор кIеюрхьу. АIзизее экIда ку-
маг гьаъы, алхъарчу хъийгIан Юсуфыке: 
«Гьуджоона  гаре вак` ыхьа,  шаваана гъу 
гьини гьаIлалхъа хъаляъы. Юсуфее джа-
ваб хъеле: «Гьасре гъу дегье, шена гъу эй-
гьена сё залхъа хъыгъайбхьына. Зы вучч-
чуд джад гьаъас гьаIсил дехьана, сёйин 
зы аххъы къелике коларшеехъа гьувор-

хьул`, гьивху абкIынна, зы гьавагьийда 
валхъа кIыры гьидёву». 

Манче кьоIйир сана гьамбазар, аляатIу 
джон якIвбыд, сабкIыл йыIкьаIлхъа хи-
веехъа хъавайленбы. Хивыни инсанарше 
джоке хъийгIанан: «Гадебы, гьуджоона 
вушда сафарий, лап джытIаба джаб ву-
хьаба, хаIтдабыне осбы гядхы?».  Гьин-
быше эйгьен: «Гьасрелан, шу масхара 
гьымаъа. Сёюн чини чIалагеенче шы 
хъыгъавъуйнбы. ГьаIмаIхуIд, мани сен, 
сёнани чIалагеехъа инсан джар ыIххъаIс 
аIхыI деш.

(ОIгийл`ын 3-ъэсди нумрее) 

ГьайкIан къодже  дерйагьыскъа,
(кIаар  хъувхьа  хьынак`на  дер`йагь)
Гийгъал  гьина  кьизилен балугъ хъойтIал,
Хъадайле  гьингъусхъа  балугъ, хийгIан:
«Гьиджон вас ыккан кьаIста?»
Эгмышхьа, къоджее  чис джаваб  хъеле:
«РагьыIм  гьееъъэ  гьуIкумнан  балугъ.
Мер  йизда  кьарий кьалмакьал гьааъа ворна.
Йиккан деш  вор  йидж  йихьа  дворянкIа,
Селлимна  паччагь  вор йихьа йиккан.
Джаваб  хъеле  кьизилени  балугъын:
«Фыкыр  гьымааъа, гьогьра  Аллагьни йаIххъеехъа.
Йеехье! Йихьеста кьарийке паччагь.

Къодже  кьарийисхъа  сийкIал.
Иляакка. Джуни  оIгееъад  илёззыр ыIмааIратбы вод.
Утагъбышее  ийкар,  кьарий  джуна
Истолни  йыIкьаIл паччагь  гийъыр.
Хидматааъа джес бояраар, дворянаар,
Хаариджийн  чахырбы  кIяъа.
Чиква  сана  ойхьан  кIалетбы гьидкIырийн.
Джени  ёкь  сурал` кьаравулеер илёбзыр,
Аххъы  джони  мыгал` якIвбы.
Къодже  хаIркьын илаккаджар  аху.
Гоонер  эгмышехье  кьарийни  къелбышеехъа
Эйгье: «Салам,  гьыIрмаIтыкана  паччагь!
ГьаIшде  йыгъын  йикI`  разыхьайнне?»
Илеека деш  джухъа  кьарий.
Кьаймышаъа илякка, улени  оIгеенче
Къадахьван  боярар,  дворянар,
Аххъы  быгъазыке агъарачче  къодже.
Аккассе  кьаравулеерыб  къадахван,
ЯкIвбышка хуру  хъаъас кIылин  джига  аху.
Халкьыныд  джуле  аIхъаIнабы  гьаъа:
«Лайикь водун  ыигъын, КьаIста  аIваIм.
Манчыке  вас дарс ихьесын;
«Йыгъна  дешди  хизакеехъа  гимийъар»

Са уIлджум оIтмишеехье, кьоIдъэсын оIтмишеехье,
Чилер гуджнара къарий баIчIаIр хъеехье.
Къаравулеер адамий  хъотIалас йаIххъыIл`яаъа,
ТIалабаъы  къодже хъарайле дёлесхъа,
Эйгье, къоджейкIле  къарее:
«Гьоора, эгмышхье, балугъасхъа,
Йиккан деш, йихьа селлимна  паччагьна,
Йикканна йихьес дерйагьбышда джар эйси,
Ешемишеехье дерйагьее – Океанее,
Кьизилен балугъуд зас таIъби ыхьеджен,
Гьуджоойе зассе увгьу, гьаман гьееъэ!»

ДаIхаI къоджейке гьиччуд эгьес,
ДаIхаI джувабеехъа, джуваб хъелес.
Гьойгьар къодже хьынанк`ни дерйагьысхъа,
Къедже, дерйагьыл` угъа  кIаарын тIуфан.
Оза хъыхьа хъаIлакван далгъабы,
ЫIхийхаI чичис, вайылты хъидхьу.
Гийгъал гьина хъойтIал къизилен балугъ,
Хъадайле уIзмишхьа балугъ, хъийгъан:
«Гъиджоона вас ыккан, къодже?»
Чис къоджее эгмышхьа джаваб хъеле.
«РаIгьыIм  гьееъэ, гьуIкумыкан балугъ!
Гьиджона зассе гьаъас, баIчIаIр хъийхьа къарий,
Йиккан деш вор гьина паччагьна йихьес,
Йикканна эгйье йидж  йихьес дерйагьбишда джар эйси»
Ешемишийхьес дерйагьее – Океанее,
Гьала гъунад джес таIъбе ыхьеджен,
Йиджее гьуджойе увгьу, гьаманыд гьаъа.
Гьиччуд итдейгьее балугьан: 
Хь`инееъад са быIт` ийкараъа, 
АйкIан  кIичIу  кIорани дерйагьеехъа. 
ХаIпба вахтна дерйагьысана, джуваб гозет` гьаъа,
Джуваб хъидяды, къодже айкIан къарийскъа,
Аккани гьалее гийъыр джуна къарий,
Джени ооIгееъабыб  гьабкьырна текна.

Урумни мизейле йыхъ-сумылхъа саакIал гьавъуна –  АбдураIгьим Дадашев.

ИлёдкIул` къодкIулийн цIит`ыд,
КъыIлид адкIын хабар дена.
Иляккас гьаIсилид дехьайн,
КьыIдим хъады запIаз дена.
Гыргын чолбыд кьаIраI хъеедхьа,
КъойкIал ыхьа, саъас дехьа.
Истолуб, хавыд ыхьа,
КьыIдим хъадий фыкырее дехьа.
МыкIаал`ын, мыссывал`ын,
ГьекIвиййыд дешуд цIит`тын.
ЧикIлед ацIан гьекIвас дехье,
Агар вухьун кьаIраIббахьее.
Джанее дешди такьатыка,
ГьивийгIан ааI наIцхуIрысхъа.
«Дидей, гъу зы къилмабачче,
Зал` оохъа са ёргъан абче.
Мумкумхьее, одхьуний гьеле,
Вахт хъабайле, юххьан хъеле».
Хабарчий къанмышоохье деш:
«Гъу юххьан гьуджоона гьаъы? –
ХъийгIан чике нацхуIрын, –
Гьуджоона бес гьаIшде гьаъас?»
«Гьиняа, йишди сурабышик`,
ГьоокIа вукIул` аливкуна,
Кар саъас вахт идявхуна.
Быкырын йыгъ къыIлина гьоокIа вухьа,
Кар саъасда вахтыб девхьа».
«Гьуджоо ыхьай йикIел` хъалеъэ,
ГивчIе авхъа са мыкI гьееъэ.

Урусни мизейле йыхъ-сумылхъа саакIал гьавъуна 
                                        АбдураIгьман УлуцIаIхий

Мактабеехъа ааIлгьааIн хурун балабы, 
Зас вушун гыргынбы гееб вуккананбы.
Шу воб йизди багъын раIйгьаIнбы,  вардбы, 
Шу къавджийнкъаI айкIан йикI`еедын дердбы.
Шу девхьее,  гьайын дюн`йе кIабкIел илдякка, 
Шу девхьее,  гьайын дюн`йе сийкьал, илекка.
Багьалын хылепбыд, гьодкийн эбалхъа, 
Ушахни вукIлел оо сийкIал моохалхъа.
Шу, йизын балабы, шу, йизын тIетI`бы, 
ТIетI`бы дехьее, хъуIдооI бул`булюн шечIбы.
Садджу хъаIдхъее вушун ихьеджын баIгьсбы, 
Хъаледжын гьамбаше аIхъаIнайн сесбы.
ХъаIдхъийн оIгее хъавъу сана-санкъуле, 
Дек`кяар бабабышле,  дихбы дек`киле.
АцIан, шу ааIсынбы манбышлеб гьихъа, 
Вухьее шу гьамбазаар китаббышыка.
Мактабеехъа ааIлгьааIн  хурун балабы, 
Зас вушун гыргынбы гееб вуккананбы.

Сувал` гивийъар мее, верыгъ хъаъабкIын, 
Ил`яаке,  нимеена чике эб абкIын.
СикIынна сувалхъа, сикIынна хааIхъаI, 
СикIынна чIийелни, окIалхъа кIябкIын.

Къувойхьар мыцбышее вардбы уфтанда, 
Манчыниб даныл` оо чIаIраIна кIуда.
Булутбыд чIаIраIда,  хааIнче къадайхьван, 
МичIах хъихьессе чис хаахъа ааIс ыккан.

Нооца джад хайбышее шитI`яар къалядкIу, 
Водааки гьаIшде мее джаа къуIмаI адкIу.
Садджу никIее деш вод са чылхычапар, 
Сайыб къадаахьванан хурун ушахаар.
Хъабий фыкырее дехье, едяарше сааъа, 
КъуIмаIни тюлибыше джо гозет гьааъа.  

ишди Сувагылеехъа къыIл геед 
пырада хъадайле. Анджах, гьава 
гееб пыраба вухьеейыб, чIийелна 

окI гёбхьун хъооххъа деш. Юваарыд 
гьамбаше кIатылда ээхье. Манбы, 
сасса пырани джигабышын юваар 
хь`инне, къурахын хъеххъваъа деш. 
Манчыхъаб чина сабаб воб: йишда 
хив хь`инел оо алявъуна хив воб. Са 
вахтал` гьин джига инсан илгъечIес 
даIхаIн сыхын чIалаг ыхьа. Гьиняа-
ъад чIалагий чIоIгаIй аликкы ыхьа. 
Хъийгъа хивуни гьыIхъийъалла 
кIаналбы цIыцIаъийле хъийгъа, 
сикIылда хь`ян цIыцIахьа. Анджах 
гьаIшдед маIдхуIн маIгьаIллабы 
вод ки, чIийеехъа лапаткIа кIеччу 
мее, хь`ян хъыIгъааI гийгъал. Хив 
хь`инел оова, мана къыIлина хьы-
накба воохье. Манчыхъа горад, Уру-
сатни шагьарбышее ешемишоохье-
ни сувагыл`быше джон ушахаар 
къыIлина хивеехъа къухооле. Гьиняа 
гьам манбышыс верыгъ хъивийхьар, 
гьамыд, лап джад пырадананкъаI, 
вергъеле дигулеебхьес гьиняа юва-
аршын сыхын колгабы ээхье. 
МаIгьаIллабышеейыб къелик авуб 
хьынакна окI воохье. Ушахаар гьам 
темизни окIал гьиваага, гьамыб, кол-
габышее чил къалябкIы, манбыше 
джон озурийбы гьатIаъа.

Гьини элесыб, гьамбаше хь`инне, 
меб Таджий бабайн невабы Уруса-

тыле хивеехъа хъабайле. Адиййи 
бабаб, невабышыле гуянмышоохье, 
гееб шадбаний воб. МанбышыкIле 
Урусатыл` воохьен невабы сенее 
сайаIххъеений къоодже. КъыIл таа-
мыхьа мее, невабы абкIын, меб адий-
йи баба  цIияалааъанбыний.

Нооца увгьинний ки, Сувагыл`на 
хив хь`инел оо алявъуна хив воб. 
Манчыхъа горад, гьини хивее хи-
ледже артезианбышын былахбы вод. 
Мани былахбышыле хаIм-йыгъ гуч-
на кышшеда, июттун, мык хь`иннен 
хь`ян гёдацце ээхье. Гьини артези-
анбышда цIепбийна бабайни хаа-
ни делес уIвхуIна вухьа. Баба, эгьес 
ээхье ки, кIыл`валиле джар мани 
хь`инел оо хаIр хъыхьа. Хъийгъа 
гьар хаани маIгьаIллеехъа хь`янбы 
цIыцIаъээйыд, бабайн артезианын 
хь`ян илёгъан вардеш гьалад ах-
вийнний. Мана гьар йыгъыс къаб 
аляатIу артезианылхъа хь`инес 
гьайкIаннаний. КъыIлина невабы 
Урусатыле  хъабы мее, манкъуна иш 
хиледже сибыкний хъоохье. Манке 
дегье мана хь`инехъа гьайкIан деш-
дий. Хь`ян ал`лес артезианылхъа 
манкъвее невабыний къухооле. Та- 
джий бабайхъа йыгIыйре неваний 
вор. Ушахаарыб гьавасыка сана дид-
нейс хь`ян ал`лес гьавайкIананбыний. 
Чунки манбышыс джосуб хаан-
че хъигъеебчIы, хь`янбышеехъа 

кIеебчесний вуккан. Артезианыле 
манбы мыса джаб къуруба хъабай-
ленбы дешдий. 

Гьамбашийн хь`инне, меб са 
йыгъыл` Таджий бабее ушахаар 
бутIулкIаб гьуву, джус хь`инехъа 
къухооле. Ушахаарыб гьавасыка 
сана, сана-санкъуле оIгийл хъоо-
хье, артезианылхъа къадаахьван. 
Хиледже вахтна ушахаар былахыл` 
хь`янбышка гьиваагы, бутIулкIеехъа 
хь`яныд аххъы, хаахъа сивийкIал. 

Хъодкуйн увгьее, артезиан ба-
байни хаас ман меейыб делес деш-
даний. КъыIлийн йыгъыд, гьам-
баше хь`инне, мани йыгъыл` геед 
пыраданий вод. Ушахааршынийи 
вергъени аIрее садджу са бутIулкIа 
хь`иненаний воб. ЙыгIни ушахни 
оIгее са бутIулкIайн хь`ян вуччуд 
дешдан карний вод. ЦIетда уша-
хааршыни энке кIинункъус хь`ян 
ыккийкын. ХаIрна йичее, манкъу-
ни аIмаIлбышле хъаIркьын, экба 
шуше кIинни йичейсхъа хъооле-
на. Хъийгъа хь`ян гадейс ыккий-
кын. Хь`инен сикIынийныд гадее 
илёдгъу. Ушахаарше нубатыка сана 
хь`ян илёдгъу къатIаъан. Пыралы-
ни оIгее манбышыс йикI`ел гьий-
хан ки, хь`ян джо бабайсний ыккек-
ка. Сайыб манбышыкIле хаасхъа 
гьибхьырийнкъаI къооджена ки, джо 
бабайс вуккеккана хь`инена бутIулкIа 
кьаIраIбуб. Ушахаар гьуджооме гьа-
ъас аахванбы. МаIгьаIллеe серинин 
хь`яннана былах вобнаний. БутIулкIа 
маайыб хь`инека гяацIяаъас вухьес-
даний. Анджах дарвазайле кьаIраIни 
бутIулкIайка сана ээбчIий бабайкIле 
къеджева, манбы пIланбы кIяъа ги-
вийгъал. Ахыр ушахааршыни энке 
хаIрни ичийни фыкыреехъа, дивары-
ле къоркIул, бутIулкIа маIгьаIллеени 
былахни хь`инека гяацIявъий хъа-
дайле. Манкъвее маIхуIдыд гьаъан. 

ХаIрна ичийва увгьийнкъаI, мана 
ешесыр геер хаIрна дешдий. Мана уша-
хааршыни аIреений энке хаIрна ворна. 
Ахыр мана, гееб хаIбни аIкьуIбаIйка 
сана, диварыле маIгьаIллехъа 
къеекIвална. БутIулкIа хь`инека 
гяацIявъу, мана мер диварыле, меб са 
ман меени аIкьуIбаIйка сана, кучее
хъа къеекIвал. АIкьуIбаI вухьеейыб, 
гьаIшде медын дехьее, манбышхъа 
хь`инека гявцIуна бутIулкIа вобна-
ний. ГьаIшде дегье юзиагъба манбы-
шыссе дарвазайле маIгьаIллехъа 
ээбчIес вааIхаIсынбыний. 

Дарваза одху, ушахааршын 
тIаратI маIгьаIллеехъа эчIе. Манбы, 
баба  маIгьаIллее къидеджу, хаахъа 
илхъеебачIе. Иляаканбы, Таджий 
баба айванее севканмышхьавур. Не-
вабы хь`инени бутIулкIайка сана 
къавджу, джуни саягъыл` аIхъаIнад 
гьаъы, баба манбышыс дацIбы гьа-
ъа гийгъал. Хъийгъа джус ыкканни 
артезианни хь`инеке дадмышхьес-
ва энке хаIрни невассе бутIулкIа 
алябатIана. Са сюпIний гьаъы, ба-
бее бутулкIа гIалеке джурааъана. 
Гиргъылна мер, джуни саягъыл`, 
гап-гапыл` саIвхуI, аIхъаIна гьаъа. 
Манкъвее эйгьен:  

– Вай, шейтIанаар, шос бабане 
алдамышаъас ыккан. АцIанне, бабее 
ман хь`ян ушахийвалике джад илё
гъан вод. Гьин артезианын хь`ян де-
шуд. Гьин йишди маIгьаIллайни бы-
лахын хь`януд.

Ушахаарше, маджбуреебхьа, 
гыргын хъодкуйн бабайс юшан гьа-
ъан. Манбы, бабайкIле акаран джад, 
мыкIан хь`ян маIгьаIллайни бы-
лахын ыхьай  ненчена ацIахьава, 
маттувха аахва. Дегье манбышыс-
се нооцийле джад гуджука аххъийн 
аIхъаIнабы аххъас аIхаI деш. Бабайн 
хаIдын айван невабышди июттуни 
аIхъаIнабышка сана гяйцIен.

Са йыгъыл` кьаIсда заагьид чолун йаIххъыIлхъа хъыIгъааI,
Къоджейн ёкь сура аххъы, муIридяарний хъигьна ааI.
Гыргынбыше эйгьенний: джо дюн`йе вод таргыъы.
Манбы силийс уIвхаIсва, къоджее са куляк гьаъы.
Гьамбазар гьеебхы абкIын, хъадийн кар аIлаIдаIххъаI,
Садджу джука са аху гьини тоознани йаIххъаI.
ХъидгIын гьаъа манкъуке кьаIсынкъвее: «Бала, са гъу,
Гыргынбы абкIынийнкъаI, няъа бес зака аху?»
МуIридее эйгье джукIле: «ЙикI`ее воб йыгъна джига,
Йыгъни къелни тоозее вод таджнан кал`ле, гьам лига.
Кулякынне зы ары, мер чика алихас хааI?
Нени джад кулякыссе зы ваке къайшес даIхаI.
Джус пай гозет гьааъана айкIан, гьибхьыр мее мана,
Мыцее гирхьу хъарына, мер мыцын аляртIуна.
Тооз гуджнада илхъечIу менни джигеехъа кIийъар,
Тооз хь`инне сибыкынбы са джигееъаб гидвийъар.
Яваш-явашба сува, маIгькамоохьева мана,
Чише са джига авхъу, илёозар асырбына.
Вушуйи йаIхъ къалебчы, цIыцIахье бынагь гьааъас,
Гьин йыIкьыIн юк йыIкьаIл оо вуджее текда цIыцIаъас.
Хамра мехье, ихьеджын джанал` заагьидын палтар,
Гьувoхьре джанале юк, аIмаIле дешхьее агар. 1

Улеенче къавджес раIгьыIм, агар гъу биджра дехьее, 
Гьиваджесда Аллагьее, баляа делес хъидёохье.2

Гыранни палтарееъар заагьид ыхьана са кас,
2  Мебымбышда эб илёбгъу, напсас, вар-девлетис, шоIгьраIтыс есир  вухьайни инса-
нарше джолхъа геед хаIдын юк аляатIа, ва манчыни  йыIкьваIл`ык авуб чокмушоо-
хьенбы. АаIрыIф ва мерд инсанар  маIдхуIни юкук авхъа ээбачIе деш, халкьыс хидмат 
гьавъий  гыргынчиле оохъа аххъаххъа.
3  Агар гъу кьасдын джаб акьвал` гьидяагу, гьаIкIебаб йикI`еенче диныс,  халкьыс 
хидмат гьааъахьее, йыгъни улепбыше йикI`еена раIгьыIм  гьаагвасда. Ва Аллагьее ва-
сыд йикI`ес сикIы гьелесын.

Урусни мизеле йыхъ-сумылхъа саакIал гьавъуна – Валегь Гьамзат

Садджу чIемче гьавъуна Силейман паччагь ахвас.3

ХаIмдийни зулматеехъа къизил дагъаъана шам,
Манаб са заагьид вобна, чика ачух хъоохье хаIм.4

Заагьидна кьиймат аIлхъааI чахырнани падвалее,
Харабее хазна вухьее, гыранын дехье чиле.5

Низамий безенмишхьее, хъыIмаIйкьаIн, ихье архайн,
Гьини заагьидин гьунейр дигул` гьаъа зархарайн.6 

4  Увгьийбышхъа гора, геер варры ва хаIбна гьоIкумнани Силейман  паччагьыс 
чIемчIебы гьаъий хаIд хъехье ва чини пылыка сана манкъвее джус лезимын хар-
джийбы оIдемишыъы.
5  Шамыни ад хьайын пилте гёдхьан, маныд ки, заагьидни палтарык акарада. Къы-
рагъылхъа ойтIалан къышшын дамджебы – чин къизилбы.  Шам, заагьидее хьинне 
сес дена къизил битIалаъа гёбхьанна, джан  нурылхъа сакIал гьаъы, хъобкийни 
йаIххъыIс кьурбан гьеле.
6  Чахырбы илёгъани пIадвалее заагьид, харабеена хазна хьинне вор. ЧуIнки мани 
пIадвалее гыргынбы маIънаIвийят харабхьайн, позмушеебхьайн,  йаIххъыIле 
хъигъеебчIийн инсанар воб. Заагьидме джуни сабырыка сана, напс аххъас аIхийка 
сана манбышди гыргынкъуле гыранра, ахтыра вор.
7  Шааирее эйгьен ки, джуни танал гыранын зархара ихьеейыд, вуджеейыб заагьид-
на йаIхъ авхъу воб, йаIъни вудж кIинни тикайсыр разехьена адамий вор, йикI`ее 
хаIдынчылхъа напс дешын.

ШакIле ман карыд ацIанний ки, йишда 
ЧIоорийиб манчыле гьивхас деш. Ан-
джах шас манчылхъа наIхуIб джаб инан-
мышеебхьес вуккан дешдий. Дек`, шас 
писда мехьеджынва, мана гидевкIу, мас-
са гьевлесди кьараареехъа хъарайле. Ва 
шы мактабеенанкъаI, манкъвее йишда 
аIзизна ЧIоорий джонгабы илешшенбы-
шыс масса гьооле. 

Йишди дердехъа сан-гьыIсаб дешын-
ний. Быкырни йыгъее шы, цимис хъееб-
хьа, хыл` одхьанни каралхъа гьодку деш. 
Шы сикIылба саакит гьааъасди мее, эмее 
шас кIинна са кучук подаркIа гьооле. 
Хъийгъа ЛайкIа (Шы манчылхъа ман ду 
гиххьы) шас гееб вафаакана ва марахы-
кана гьамбаз вухьа. Ман карбы хъийгъа 
ыхьайнбы вод. Анджах манке йишди фы-
кырее, зикырее садджу йишда гьамбаз 
ЧIоорийний воб …Угъурхьен, ЧIоорий! 

Шас гъу мыса джаб йикI`ел гьивханас 
деш.

Мед цувыл` хъады. Дарсан сен гид-
гъылийни кьомале джаб гьава харабо-
охьена. Быкырни вуза гёгъийбы гёгъу. 
Сентябрле  хъийгъа хъабыйни октябры-
ныд вуччуд югун ады деш. Са гьвулеб но-
ябрь хъаваалес. Мед мыкIаалбы гигъа-
лас. Зербы мед къуIмаIни йицIабышеехъа 
аъас гядкIвас. Ахырийни вахтбышыл` 
ЧIоорий шы дена лап дарыхмышувхьа-
наний. КъыIлийни аIрее мана сикIылбаб 
хаIбний хъувхьа. ГьаIшде мана не шена 
кIинна  кьыка, нейыб  хаIб хъувхьана 
дана дешдий воб, гьаIшде манчыке бы-
кырна, битмишна богъаний хъувхьа. 
Хъодкуйн увгьее, меб манчыс, шенкий-
ле вардеш гьаъийн хь`инне, меб шака 
сана гьиваагасний вуккан. Анджах, 
гьаIйыф ки, ушахаар ман мее гуджна-
ба чакIы хъоохье деш. Шас гачбышка 
сана  зиян гьидяъасди мее, ЧIоорий шака 
сана аIгьтиятыка сананий гьиваага. 
ЧIоорийхъа гьаIшде маIбхуIна гуд-
жний воб ки, шы гыргын 
кучейн ушахаар сабеейыб, 
мана шале гъамувхьесда-
ний. Манчыке гьаIшде 
хаIбна богъаний хъув-
хьа, анджах мана йишди 
мее гьаIшдеб шена йишда 
кIинна, аIхъаIнабы хъа-
ляъана гьамбаз кьыка 
хь`иннеений авху воб. 

Цувыл` хъады мее, 
йишди йикI`ее гьамбаз-
ни мее хъаIбкьыIнийн де-
гье кIораба чис джига ав-
хъаахъа гибгъыл. ШакIле 
ацIанний ки, зербы хаа-
ъад чурунни мее ва ник-
нени мее гьивадже. 

Няадий Шалбуздагъни кьома акваа гьаъа кьаджыраарше,
Няадий мукьаддас нукьнелен кIын гьаъа вод инсанаарше,
Девайн карван хь`инне булут маа лагарни хааI вод аIйхаIр,
БаIмбаIк хь`иннеен чин къанатбы къайебышыс хъидхьыр, гьийхваIр.
Мааъад хь`янбы алеедхы ааI денизеехъа, къавгьу къанат,
Диригбы, багъбы, чолбыше инсанааршыс гьааъа хидмат.
Хивааршыни алидкIырни джыгъырбышее ийкар куляк,
Ухьийхьан балкан, аIмаIле, гьар сура вод хъыхьа хьынак`.
Зумруд окIбышылхъа ишыгъ сюзмишехье дженнетеенче,
КъалядкIуйни хивааршылхъа чамра аIлхъааI воб дереенче.
АIйне хь`иннеени чийбыше нергизбышын гьойгъал акьва,
ЧIалагбыше нафас гьеле, къизил хь`инне сукбы къекIва.
Ваз хъигъевчIу, нурееъад вод сувабышын гьар долама,
ГьекIва цIит`дяар, гьам булбуляар, къутIоокIал воб джырджырама.
АIждагьа меен кьаIсын юваар хьынакдавуд, тIеле къавгьу,
Дербентни къалайке алла хаIйбышеехъа джан вод авгьу.
Чобанаарше джон сюрубы дерабышке алла къайккы,
Алхъавгьу вод ейлягъылхъа, тIетI`, окIееъад йиджбы айккы.
МичIеедийни тIетI`, окIбыше гьиняа йикI`ес рыIгь, джан гьеле,
Чин са нафас хъидхьырийкум, аджыбышын кIяйкIан тIеле.
СуIпгь къоха вод, вергъен ишыгъ гьала ихьее тIетI`ее-тIурее,
Емишбы гьидхьырна дера аIваIйхаIр воб чини нурее.
Гееб ахтыба гьоокIу дадал, ашкар гьаъа зулматын сирр,
Ахырийни хааъаб кIаIбхъыI хаIмдийле гёбхьанна базир.
УIчIуIд хъыхьа гьин табийъат игит, джомард инсаныка,
Хъодкийн джуваб, темизин йикI`, иший заIгьмаIт вобна джока.
Гьаарын са миллетин ушах; хьыт`хьалеехъа хъабы оочIе,
Къаджы джон гьин иют-муIгьуIббаIт, пахылаарше пишни гечIе.
Гьайын джига МаIгьаIммаIдни суранбышда вобна Ватан,
Аваалийле шахъа вухьа са дибнана Албанистан!
Шалбуздагъыл` кокси гяцIы алябтIы аазадийваала,
Таамааъа зы таIрыIф гьавъий Юждагъыл` къыIлна болваала.
Нур гааIни хаIйбышыл` оогъа фыкыр, хияалбы зы хъыккы,
Ватанылхъа джан айгье вод, бынагьбышын юк зы гиккы.
Мурад аIрзуйка, шитI` хъувхьа, илийкIар вод гыргын джагьан:
Дек`кини торпагъыл` ооъад, джан хъидийккын, гьаъас кьурбан.

Урусни мизейле йыхъIсумылхъа саакIал гьавъуна – 
Валегь Гьамзат.

ГьаIрфбы –  Хь, Хъ, Ц, ЦI.

                  Хь
ВаIкьаIйн  хьыл`-хьырыс  гьаъы,
Хьабы хьошщеехъа саъы.
АбкIынна ухьийхьанас,
Хьурайи хьый охьанас.
Хьане дешди хьаныка,
Хь`ян аляатIас дехь`ева,
Дамайлхъа йидж вуIххъаIнкъаI,
АлябтIы хыле  веххьа.

                ***
Хь`ебыд вод хь`ебцIал`ын  хь`еб,
Хь`ебыд дена хь`ебцIал`  дехье.
ЙицIыд къатна хаIд хъеъээ,
Хь`ебыдыке хь`ебцIал` хъехье.

                Хъ
ХъаIлаб хъувхьа са хъаIнан,
ХъыIркьыIмаIтIе авхъаахъа.
ХъыIркьыIмаIтIе хъидаIбкьыIн ,
ХъаIлламышоохье чилхъа:
–Хъувура зак` хъумоотIа, –
Гьавъу хъаIналхъа гьарай. –
Няхъа ихьее хъуш гьыIхее,
Хъовас хъивхьарас хъоIраIй.

                Ц
Цувыл` хъады, мыцбы аъы,
Рооц хьинне юв ыIгъвийкар.
Цыкьийн циций балабышка,
Ювел гьаъа танц, макIаар.

                ЦI
ЦIабылена плав югба,
Йыкь ил`ёогъе цIарнана.
ЦIеъэна няк, тIымылена цIецI,
Дарман вобна джанана.

***
Гагь абайле югна  хабар,

Гагьыб гьааъа йикI`ек` къабар.
Не  йидж дена иш идяакIан,

АйкIананбы чилхъа тIубаар. 

***
Ёкьубле хоче, 

ГIалехъа оочIе.
Чин абына пай ,
Силийка гёочIе.

***
Осана будкIа,

Чихъа вод акка.
Гьамбаше аахъа,

ИдёочIе ахъа.

***
Шахъа вод ахтын даха,

ХаIм-йыгъ кал`лейл оо ахва.
Далдайк` авуб вухьеейыб,
Гёгъий , долу йишди хаа.

***
ХъадийнкъаI кьыIдим мыкIан,

Меб шы чилхъа авайкIан.
Нимее чисхъа абкIынее,

ТIуб джаб хъоотIас хъаIваIйкьаIн.

